
1. UVOD 

Potreba za globalnim računovodstvenim standardima odavno je uočena. Prvenstveno 
standardizacijom finansijskog izvještavanja omogućava se formiranje jedinstvenog tržišta 
kapitala i održavanje njegove stabilnosti, što prvenstveno dovodi do smanjenja cijene 
kapitala. Finansijski izvještaji sastavljeni prema istim principima  i načelima mogu se porediti 
čime je omogućena efikasnija alokacija resursa. Značaj globalnih finansijskih izvještaja 
proizilazi i iz toga što su informacije sadržane u finansijskim izvještajima glavni dio tržišnih 
informacija i vitalna veza između menadžera i investitora. Sa stanovišta računovodstvene 
profesije razvijaju se međunarodne vještine pripreme, sastavljanja i prezentacije finansijskih 
izvještaja, kao i sposobnosti prepoznavanja i razumijevanja složenih poslovnih transakcija i 
poslovnih kombinacija karakterističnih za razvijena finansijska tržišta, uspješno integrisanje 
računovođa u javnom sektoru u jedinstvenu računovodstvenu profesiju, aktivnoj saradnji 
domaćih tijela i institucija u aktivnostima relevantnih međunarodnih organizacija i dr. 

U preduzećima, tokom njegovog poslovnog života nastaju brojne transakcije i drugi događaji 
koji bitno mijenjaju njegov finansijski položaj i njegovu uspješnost. Da bi navedene poslovne 
promjene bile obuhvaćene u računovodstvu preduzeća, potrebno je procijeniti kako one utiču 
na imovinu preduzeća. Pojedine poslovne transakcije su uobičajene i veoma lako ih je 
računovodstveno evidentirati i utvrditi njihov uticaj na položaj ili uspješnost preduzeća, dok 
neke transakcije se dešavaju veoma rijetko i mogu kod računovođa izazvati nedoumicu o 
tome kako bi ih trebalo računovodstveno evidentirati.  

Prethodne konstatacije predstavljaju polaznu tačku u izradi ovog rada. Osnovni korak u tom 
procesu je određivanje predmeta istraživanja, odnosno izbor naučne oblasti u okviru koje 
treba formulisati temu i napisati rad, pa je u skladu s tim izabrano područje finasijska analiza, 
posebno analiza finansijskih izvještaja kroz pokazatelje. 

Nakon toga, neophodno je odrediti i problem istraživanja, koji načelno proizilazi iz samog 
naziva teme. Najvažniji segment upravljanja preduzećem je finansijsko upravljanje. Da bi se 
moglo efikasno i efektivno upravljati potrebne su pouzdane i kvalitetne informacije za 
donošenje poslovnih odluka. Računovodstvene informacije koje su proizvod 
računovodstvenog sistema, a sadržane su u finansijskim izvještajima i predstavljaju polaznu 
osnovu u odlučivanju i upravljanju. 

Cilj istraživanja je da se prikaže da osnovu za finansijsko upravljanje u preduzeću čine 
kvalitetne i pouzdane računovodstvene informacije koje su proizvod računovodstvenog 
sistema, a iste su prikazane u finansijskim izvještajima preduzeća. 

Osnovna istraživačka hipoteza glasi: računovodstvene informacije sadržane u finansijskim 
izvještajima su kvalitetna i pouzdana osnova za interesne skupine – stejkholdere u procesu 
poslovnog odlučivanja i upravljanja preduzećem. 

Ovo istraživanje je provedeno proučavajući domaću i inostranu literturu iz računovodstva i 
finansijskog menadžmeta, naučne i stručne materijale sa simpozijuma i seminara, kao i 
statističke podatke Agencije za posredničke, informatičke i finansijske usluge. U istraživanju 
su primjenjivane opšte poznate istraživačke metode kao što su metode analize i sinteze, 
metode indukcije i dedukcije, deskriptivna, normativna i komparativna metoda. Primjena 
ovih metoda u istraživanju omogućava nam da nedvosmisleno pokažemo značaj 
računovodstva i finansijskog izvještavanja u upravljanju preduzećem. 
 


